
UDAL FUNTZIONAMENDUA

1.- Administrari kontu hartzaile eta liburuzain lanpostua: Postua betetzen ari

zen langileari bukatu egin zitzaion 6 hilabeteko kontratua; eta, luzatu ezin
zitzaionez eta lanpostuaren jarraikortasuna ezinbestekoa genuenez,
kontrataziorako eta lan poltsa osatzeko prozesua martxan jarri genuen.
Deialdia egin eta kontratatu dugu langile berria, maiatzaren 25etik aurrera,
gehienez, 3 urtera arte. Denbora horretan plaza ateratzeko prozesua amaitzea

aurreikusten dugu.

HIRIGINTZA

2.- Ataripeen araudia: Landa lurretan ataripeak edo portxeak eraikitzeko

aukera bideratu genuen aurreko legealdian, baina hiri lurretan eraikitzeko
zailtasunak genituen. Berriro heldu diogu gaiari eta Hiri Antolamenduko Plan
Orokorrean aldaketa egiteko aurrelanketa eginarazi digute. Martxoaren 31n
eta apirilaren 2lean egin genituen bilerak herritarrekin, araudiaren

aurkezpena egiteko eta azalpenak emateko.

Aldaketa proposamenak egiteko epean gaude
oraindik; ondoren, eguneratu daitekeena
eguneratu eta jendaurrean jarriko dugu
proposamena, alegazioetarako tartea

irekitzeko. Prozesua itxitakoan, ingurumen

ebaluazio estrategiko sinplifikatu bat egin



beharko dugu, Jaurlaritzan aurkeztu eta onarpena eman diezaioten.
Jaurlaritzan izan dugun azken bileraren ondotik egiten ari garen lanketa

onartuko digutela ondorioztatzen dugu.

3.- Ategi eraikineko teilatua eta Gaztainondo Elkarteko lokaleko tarima:

Modu aldrebesean joan dira Ategiko teilatua
eraberritzeko lanak: epeak ez dituzte
errespetatu, lan egiteko era halamoduzkoa izan
da eta, lanean ari ziren bitartean, euri urek

kalte nabarmenak eragin dituzte. Saiatu gara
zuzenketak egiten, baina behar zen garaian ez genuen lortu. Orain lanak

amaitu direnean, badirudi txukun geratu dela.

Presaz hartu zen lanak egiteko erabakia, euri urak eraikinaren barrualdea
kaltetzen ari zirelako, eta ordurako gune bateko tarima ere aldatua genuen.
Teilatuko lanak egiten ari zirela sartutako euri urek, ordea, asko kaltetu zuten
tarima. Eragindako kalteak ikusita, euri urek kaltetutako zatiaren konponketa

lanen kargu teilatua konpondu duen enpresa bera egin dugu.

Tarima guztia aldatzearen kostua 7.500 €-koa izan da; Udalak 2.939 €
ordaindu ditu kopuru horretatik, eta gainerakoa teilatua konpondu duen
Benta Berri enpresak hartu du bere gain. Teilatuaren konponketa lanengatik
84.328,58 € ordaindu zaizkio Benta Berri enpresari, eta segurtasun plana
1.270 € kostatu da.

Eskerrak eman nahi dizkiegu lanek iraun bitartean sortutako eragozpenek
eragin dieten guztiei, erakutsitako pazientziarengatik eta izandako jarrera
onarengatik, bereziki, Gaztainondo Elkarteko kideei, zuen borondate 0soz egin

duzuen lan guztiarengatik.

4.- Ategi eraikineko fatxada margotzeko eta udaletxeko leihoak barnizatzeko

lanak: Ifhaki Medina Lasa S.L. izan da bi lanak egin dituena: Ategin terraza
aldeko fatxada margotu dugu, eta lanek 2.374,02 €-ko kostua izan dute;
udaletxeko leiho guztiak eta sarrerako atea barnizatzeko lanek, aldiz,
3.545,30 €-ko kostua izan dute.



5.- Goiko kaleko aparkaleku berria: 32 ibilgailurentzako tokia izango duen

aparkaleku berria egiteko lanen lehiaketara 2 enpresa aurkeztu ziren: Orsa eta
Sasoi. Azken honek egin zuen eskaintzarik onena eta hari esleitu dizkiogu
lanak, 160.930 €-tan. Uztail eta abuztu bitartean egingo direla lanak
aurreikusten dugu.

BASOGINTZA eta INGURUMENA

6.- BE! jardunaldiak: Martxoaren 27an, ostiralez egin genuen aurtengo

ekitaldia Baserritik herrira. Tokiko elikadurarako estrategiak lelopean.

Hiru hizlarik hartu zuten parte bertan: Uxue
Artola moxal haragiaren ekoizleak, Xabier
Barinaga Rementeria  Zaindu Leitzaldea
ekimeneko arduradunak eta Befat Irasuegi
- Talaios kooperatibako ordezkariak. Pintxo pote
bereziarekin eman zitzaion amaiera

arratsaldeari.

7.- 2026ko larre irekiera: Maiatzaren 3an egin genuen aurtengo ekitaldia eta
abere mordoa larreratu zen Gorosmendiko larre komunaletara. 16 abeltzainek
eman dute izena aurten, eta guztira 856 abere larreratu dira: zehazki esanda,
681 ardi, 104 behi, 65 behor eta 6 ahuntz. Abere kopurua goraka doa eta datu
pozgarria da hori, baina lanean jarraitu beharra daukagu martxan dauden
larreak mantentzen eta eremu berriak prestatzen. Aurtengo lan nagusia
Salontzo aldeko eremua gehitzeko itxitura egitea da; eta, horren ondoren,

orain arteko eremuaren mantenuarekin jarraitzea.

Poztu gintuen larre irekieran horrenbeste
herritar bertaratzeak; izan ere, proiektu
honen helburuetako bat herritarrak
onuradun proiektu honen helburuetako bat

herritarrak onuradun izatea ere bai baita



eta denok proiektuaren parte sentitzea. Irekiera ekitaldiaren amaieran,
eragile guztion arteko tertuliak jarraipena izan zuen, hamaiketakoa

dastatzearekin batera.

8.- Konpost berria eta Grazinea eta Ategi arteko konpost gunearen itxiera:

Aurten ere konpost berria prestatu eta herritarren eskura jarri dugu; Izotzalde
auzoan, Udalak duen biltegiaren ondoan dago konposta, behar duenak
udaletxean eskaera egin eta bertatik har dezan. Udaletxe alboan ere orain arte
bezala eskura izango da; kopuru txikiagoan eta eskaera egin gabe har daiteke
bertatik. Aprobetxa dezagun denon arteko kudeaketa onarekin lortu dugun

ongarri bikaina, eta jarrai dezagun bide beretik.

Grazinea eta Ategi arteko konpost gunea, bestalde, itxi egin behar izan dugu,
bertan kalitatezko konposta lortu ezinik genbiltzalako. Aztertuko dugu gune
horretan kospostagailu berririk behar den edo eremuan dagoenarekin

moldatzeko moduan garen.

9.- Garbigunea: Hainbat mezu zuzentzaile zabaldu ditugu herriko whatsapp

taldean eliz atariko garbigunearen erabileraren inguruan. Ea behar bezalako
erabilera emateko gai garen aurrerantzean. Garbigunea behar bezala erabili

eta txukun mantentzeko asmotan jarri zen martxan, ilusio handiz, birziklapen

egokia egiteko asmoz.

Botatako hondakin kopurua handia
denean, ordea (etxe hustuketak,

eraberritze lanak...), argi izan behar
dugu hondakinak Tolosako edo
Andoaingo garbiguneetara eraman

behar ditugula.

Batzuetan izaten ditugun zabarkeriak zuzendu nahiko genituzke, denon
onurarako, garbigune txukun bat izan dezagun. Baliteke herrikoak ez direnek
ere errazkeriaz bota ditzaketen hondakinek zerikusia izatea goraebehera

hauetan. Hala ere, aztertuko dugu zuzentzeko zein pauso eman.



10.- Belarmendiren belar bolak egiteko zerbitzua: Belarmendiko makineria

zerbitzua eskualdeko udalak zerbitzatzeko sortu zen hasieran; gerora,
baserritarren beharrei erantzuteko ere zabaldu zen eskaintza eta horien
artean da belar bolak egiteko zerbitzu berezia. 2025eko abuztuan belar bolak
egiteko zerbitzua bertan behera utziko zuela jakinarazi zien Belarmendik
erabiltzaileei, zerbitzua behar adinako segurtasunez emateko modurik ez
zuelako. Belarmendi eta Tolomendiren artean hainbat bide landu landu dira
zerbizua berreskuratzeko, eta Tolomendiko kide guztiok onartu genuen
aldaketa, hau da, makineria Tolomendik jartzea eta zerbitzuen emailea
alokairu kontratu bidez lotzea. Bolak egiteko zerbitzua lotzerik ez da izan
aurtengo denboraldian, baina Belarmendik 2026an zerbitzua emateko
konpromisoa hartu zuenez, bera ari da belar bolak egiten. Bailarako belar
bolei plastikoa emateko akordioa, aldiz, Ander Errazkin herritarrarekin itxi

zuen Tolomendik aurtengorako.

KULTURA, KIROLA eta GAZTERIA

11.- Martxoak 8, Emakumeen Nazioarteko Eguna: Tolosalde mailan antolatutako

ekintza sortaz gain, Berastegin Askamare herriko talde feministak elkarretaratzea
antolatu zuen martxoaren 8an, igandez, eta ondoren bazkaria egin zen erabilera

anitzeko gelan.

12.- KORRIKAren 24. edizioa: Euskal Herri osoan barrena ibili da Korrika,

martxoaren 19tik 29ra bitarte. Atharratzen hasi eta Bilbon amaitu zuen lekukoak

bidea, eskuz esku aldatua izanez. Berastegiko kilometroa Atallu eta Lizartza arteko
bidean erosi zuen Udalak, martxoaren 23an, Korrika Nafarroa utzi eta Gipuzkoara

sartu zen gunean, hain zuzen. Jende mordoa bildu zen bertan eta giro bikaina sortu.

Bestalde, martxoaren 27an Muiagorri eskolarekin
batera antolatu genuen Korrika Txikia herrian, eta
Guraso Elkarteak merienda prestatu zuen

bertaratutakoentzat.




13.- San Isidro eguna: Maiatzaren 15ean, urteroko moduan ospatu genuen

baserritarren eguna. 13:00ean eliz bidea egin genuen santua eta txistulariak
lagun. Mezatan LH 6ko ikasleek dantza egin zuten, baita bertso ederrak abestu

ere; eta, ondoren, plazara inguratu ginen
erabilera anitzeko gelan bazkaltzeko asmoz. 65
lagun inguru elkartu ginen bazkarian; eta,
egunari amaiera emateko, Niko eta Kemen aita-

semeen musika emanaldia izan genuen.

14.- Euskal Duatloia: 2026ko Euskal Duatloiaren lehen kanporaketa jokatu zen

Berastegin maiatzaren 16an, larunbatez.

12 kirolarik hartu zuten parte, eta jende
dezente inguratu zen ekitaldiaz gozatzera.
Bigarren kanporaketa Zumarragan izan zen
maiatzaren 23an, eta finala Tolosan

ekainaren 7an.

15.- Goizak Lagunartean zerbitzua: Udaberriko zerbitzuan 28 haurrek hartu

zuten parte eta 7 egunez aritu ziren hainbat jarduera eginez. Balorazioa oso
ona izan zen. Udako Goizak Lagunartean zerbitzuan, aldiz, 79 haurrek eman

dute izena eta ekainaren 22tik uztailaren 30era arte iraungo du.

16.- Oier Guillanen proiektuaren aurkezpena: Maiatzaren 29an, arratsaldeko

18:00etan Hamaika irakurtzeko jaioak bildumako Kalekumea ipuinaren
aurkezpena egitekoa zuen udaletxeko ganbaran, Geuretik sortuak bekaren
bidez, baina 2 herritar bakarrik agertu zirenez ekitaldira, ez zuen aurkezpenik
egin. Berastegiko Udalak Geuretik sortuak beka deialdiaren aldeko apustua
egina du eta ahalegina egiten du euskal sortzaileak hauspotzen eta haiek

euskaraz sortzeko aukera izan dezaten.



17.- Salontzoak antolatzeko bilera irekiak: Aurten ere urteroko moduan 2

bilera ireki egin dira herritarrekin festak antolatzeko. Abuztuaren 6tik,
osteguna, abuztuaren 10era, astelehena, izango dira salontzoak. Programaren
parte ditugun lehiaketak ere martxan izan dira, eta dena prest dago festei

hasiera emateko.

MOTZEAN

18.- Altxa burua ekimena: 2025etik ari da taldea A l‘k a
urteko programazioa  antolatzen eta Udalari l

gurasoentzat, aurrez LH 5 eta 6ko ikasleekin (4 saio) eta irakasleekin (2 saio)

aurkezten. Aurtengo ediziorako, besteak beste,
Miren Ros adituarekin bi saio antolatu dituzte 8

landutakoaren itzulketa egiteko eta gaiaren inguruko ezagutza eskaini eta
kontzientzia pizteko. Horretaz gain, liburutegian, parkean, eskola atarian eta
frontoian kontzientziazio kartelak jarri ditugu taldearen ekimenez.

Programazioaren kostua 2.500 €-koa izan da eta Udalak hartu du bere gain.

19.- Herriko sarreretako kartelak:

Aspaldian egiteko utzita geneukan lanari
heldu eta Askamare herriko talde
feministaren agendarekin bat eginez,
Berastegin ez da indarkeria matxistarik

onartzen dioen kartelak jarri ditugu

herriko sarreretan.

Bestalde, UEMA kide garela adierazten duen kartela herri sarrera bakarrean
genuela kontuan izanda, besteekin batera bigarren sarreran ere halako bat

jartzeko aprobetxatu dugu. 3 kartelak jartzearen kostua 524,66 €-koa izan da.



20.- Mendi ibilaldia: Aldin Kultur eta Kirol Elkartearen, Beasti Guraso

Elkartearen eta Basurde Elkartearen eskutik antolatu zen maiatzaren 24an. Bi
ibilbide izan zituzten aukeran parte hartzaileek: bata, 7 km-koa, Izotzalden
hasi eta Eguzkialde eta Elduainalde auzoak igarotzen zituena; eta, bestea,
14 km-koa, Leitzarango bira edo kontrabandisten bidea izenekoa.

Balorazio positiboa egin zuten
antolatzaileek, bete baitziren
ibilaldi herrikoia izateko eta
nork bere neurriko ibilbidea
aukeratzeko helburuak eta

parte hartze jendetsua izan

baitzuen ekimenak.

21.- Txakur kakak kaleetan: Aspalditik ditugu herrian txakur kakak jaso eta

botatzeko guneak eta txakurrak kalean ibiltzen dituzuenoi dei egiten dizuegu

beste behin ere erabil ditzazuen.

Gaiaren inguruko kontzientziazioa lantzea izan da gure helburua orain arte,
baina utzikeria handiagotzen ari da, eta neurri zorrotzagoak hartzea

pentsatzen hasi beharko dugu.

Errespetatuko ditugu behar duten jokabidea duten txakur jabeak, baina
gainontzeko herritarrak, herri langileak, baserritarrak... errespetatzen ez

dituzten txakur jabeekin ezin dugu malgu jokatu.

' XA‘KURKAKAK Eskubideez gain, betebeharrak ere badituzte

¥ KALEETAN, v txakur jabeek, eta kasu batzuetan utzikeria oso
Rl £7, ESKERRIK ASKO

uz

> nabarmena da: kaleetan gero eta ugariago diren
. AHALEGINDU GAITEZEN

LA jaso gabeko txakur kakak, edonon solte dabiltzan

txakurrak, baita belardi pribatuetan ere, egin beharrak bertan eginez eta kasu
batzuetan bertan dabiltzan animaliak izutuz. Ahalegindu gaitezen dagokiguna
egiten eta elkarbizitza zaintzen.





